
نـاڵه‌ی جـودایی
	ساقیا! وا باده‌‌وه‌‌، وا باده‌‌وه‌‌
ڕوو لە لای من كە بە جامی باده‌‌وه‌‌

موشته‌‌ریی وه‌ك من لە مه‌‌یخانێ كه‌‌من
زۆربه‌‌یان شاد و به‌‌كه‌‌یف و بێخه‌‌من

مه‌‌ی حه‌‌رامە بۆ سه‌هندە و بێخه‌‌مان
مه‌‌ستی بێ خه‌‌م بۆچی بگرن ئێخه‌‌مان؟

ئه‌‌م شه‌‌رابە تاڵە ده‌‌رمانی خه‌‌مه‌‌
لێی حه‌‌رام بێ ئه‌‌و كه‌‌سه‌‌ی ده‌‌ردی كه‌‌مه‌‌

ئه‌‌م شه‌‌رابە ئاڵە بۆ بێده‌‌رد نییه‌‌
لێی حه‌‌رام بێ ئه‌‌و كه‌‌سه‌‌ی ڕه‌‌نگزه‌‌رد نییه‌‌

بۆ كه‌‌سێكە مه‌‌ی، چزیلكی پێوەنێ
بۆچی ملهوڕ لێرە بینی پێوەنێ؟

بۆ كه‌‌سێكە مه‌‌ی: كە ده‌‌ردی كارییه‌‌
بێخه‌‌مێك بیخواته‌‌وه‌‌، زۆردارییه‌‌

بۆ كه‌‌سێكە مه‌‌ی: دڵی پڕ بێ لە داخ
بۆچی لێی بخواته‌‌وە به‌‌رزه‌‌ده‌‌ماخ؟!

ئه‌‌و كه‌‌سه‌‌ی بێ كه‌‌س نییە و خانه‌‌خه‌‌راپ
ده‌ك بە ژاری ماری بێ بادە و شه‌‌راب!

ئه‌‌و كه‌‌سه‌‌ی نه‌‌یچێشتووە ده‌‌ردی ژیان
ئه‌‌و كه‌‌سه‌‌ی نه‌‌یدیوە ئێش و برك و ژان

ئه‌‌و كه‌‌سه‌‌ی نه‌كرا نیشانه‌‌ی تیری خه‌‌م
شانی دانه‌‌خزا له‌بن باری سته‌‌م

ئه‌‌و كه‌‌سه‌‌ی هه‌‌ستی بە زۆرداری نه‌كرد
تیخی زۆرداری برینداری نه‌كرد

ئه‌‌و كه‌‌سه‌‌ی ده‌‌ستی لە ئه‌‌وكێ به‌‌ردرا
ئه‌‌و كه‌‌سه‌‌ی دوژمن لە ماڵی ده‌‌ركرا

ئه‌‌و كه‌‌سه‌‌ی نه‌‌یبینی هاتی دوژمنی
نیری یه‌‌خسیری لە ئه‌‌ستۆ داڕنی

ئه‌‌و كه‌‌سه‌‌ی هێندە نه‌‌بوو زویر و زگار
وا نه‌‌كه‌‌وتە به‌‌ر چه‌‌پۆكی ڕۆژگار
ئه‌‌و كه‌‌سه‌‌ی نه‌‌ی هاڕی به‌‌رداشی زه‌‌مان
ئه‌‌و كه‌‌سه‌‌ی «زیڕه‌‌ی نه‌‌گه‌‌ییە ئاسمان«

ئه‌‌و كه‌‌سه‌‌ی دووریی عه‌‌زیزانی نه‌‌دی
تیر و تانه‌‌ی بێته‌‌میزانی نه‌‌دی

تۆزی به‌‌دبه‌‌ختی له‌سه‌‌ر شانی نه‌‌نیشت
لێی نه‌‌گیرا ده‌‌ور و پشت و چوارته‌‌نیشت

ئەو کەسەی خواردی و لەبن سێبەر کەوت
شەو لە بۆ کەیفێ لە ماڵی دەرکەوت

ئەوکەسەی خواردی و لەبن سێبەر ڕما
شەو بە نیازی کەیف لە ماڵی خۆی نەما

بۆ ده‌‌بێ بێت و بكا مه‌‌یخانە ته‌‌نگ؟!
شوێنی دیكە زۆرە بۆ گاڵتە و جه‌‌فه‌‌نگ

ئه‌‌و كوڕه‌‌ی هێشتا لە ژوانێ ڕێی هه‌‌یه‌‌
سه‌‌یره،‌‌ زۆر سه‌‌یرە كە ئالووده‌‌ی مه‌‌یه‌‌!

ئه‌‌و كه‌‌سه‌‌ی ڕاوی نه‌‌نێن لێرە و له‌وێ
ئه‌‌و كوڕه‌‌ی ماچی كچانی ده‌‌س كه‌‌وێ
ئه‌‌و كوڕه‌‌ی دۆی داوه‌‌تێ ده‌‌ستی ده‌‌نێ
بێتە ئێره،‌‌ چۆنە هه‌‌ی دێی ناكه‌‌نێ؟

ئه‌‌و كه‌‌سه‌‌ی «ده‌‌ستی لە مه‌‌مكان گیر ببێ«
ئه‌‌و كه‌‌سه‌‌ی «تفڵی دڵی بۆ ژیر ببێ«

ئه‌‌و كه‌‌سه‌‌ی په‌‌نجۆڵە بكوشێ جار و بار
ئه‌‌و كه‌‌سه‌‌ی ده‌‌ستی بگاتە گه‌‌ردنی یار

ئه‌‌و كه‌‌سه‌‌ی ڕامووسێ كوڵمه‌‌ی تاس و لووس
ئه‌‌و كه‌‌سه‌‌ی تێی هه‌‌ڵنه‌‌دابێ چاره‌‌نووس

ئەو کوڕەی کیژێک بەرەو ڕووی پێکەنێ
ئەو کەسەی هەر سووکە ئاوڕێکی دەنێ

ئه‌‌و كه‌‌سه‌‌ی بمژێ خوناوه‌‌ی گه‌‌رده‌‌نێ
كوفرە یه‌ك قه‌‌ترە شه‌‌رابی گه‌‌ر ده‌‌نێ


ئه‌‌و كه‌‌سه‌‌ی ئاسوودە و خۆش ڕایبوارد
قه‌‌ت خه‌‌می یه‌‌خسیر و كۆیلانی نه‌‌خوارد


یه‌ك لە ماڵێ چاوڕێی بوو بێته‌‌وه‌‌
ده‌‌ركی نێو ماڵێكی لێ بكرێته‌‌وه‌‌

خه‌‌مڕه‌‌وێنێك گوێ بداتە ڕازی ئه‌‌و
نازه‌‌نینێك بێ، بكێشێ نازی ئه‌‌و

بگرێ په‌‌نجه‌‌ی نه‌‌رم و نۆڵی ناسكێ
بۆی كرابێتە سه‌‌رینێ، باسكێ

هه‌‌یبێ هێز و گورد و تین و تاو و گوڕ
ڕۆژگاری ڕه‌‌ش نه‌‌بێ، به‌‌ختی مکوڕ

ئه‌‌و كه‌‌سە جێگای لە مه‌‌یخانێ نییه‌‌
ئه‌‌و كه‌‌سە بادە و شه‌‌رابی بۆ چییه‌‌؟!

ساقیا، وا وه‌‌رگه‌‌ڕێ، وا وه‌‌رگه‌‌ڕێ!
ڕوو لە لای من كه‌‌، مه‌‌چۆ بۆ سه‌‌رپه‌‌ڕێ

له‌نگه‌‌رێ بگره‌‌، مه‌‌بە وا به‌‌رزه‌‌فڕ
بێنە بۆ من، بێنە بۆ من، جامی پڕ

مه‌‌ی حه‌‌ڵاڵە بۆ منی وێرانە ماڵ
بۆ منی سه‌‌رگه‌‌شتە و ڕووت و ڕه‌‌جاڵ
بۆ منی بابرده‌‌ڵه‌ی گرده‌‌نشین
بۆ منی دڵ پڕ لە ناسۆر و برین

بۆ منی ئاوارە و دوورە وه‌‌ته‌‌ن
بولبولی بێبه‌‌ش لە گوڵزار و چه‌‌مه‌‌ن

په‌‌ڕوه‌‌ریوی، باڵشكاوی، ده‌‌نگبڕاو
بێبژیوی، به‌‌شخوراوی، ده‌‌ركراو

پیری زورهانی، كه‌‌نفتی، ده‌‌ربه‌‌ده‌‌ر
دیده‌‌سووری، دڵ مه‌كۆی ده‌‌رد و كه‌‌سه‌‌ر

داته‌پیوی، بێپه‌‌سیوی بێقه‌‌رار
بێ كه‌‌سی، ده‌‌سته‌‌شكاوی، كۆڵه‌وار


لێوبه‌‌باری، ده‌‌رده‌‌داری، ڕه‌‌نجه‌‌ڕۆ
شاعیری جوانی په‌‌رستی دڵبه‌‌سۆ

ساقیا ! بۆ كوێ ده‌‌چی، بۆ كوێ ده‌‌چی؟
تۆش لە به‌‌ر ئه‌‌و ملهوڕانە ملكه‌‌چی؟


تۆش بە ڕه‌‌نگ و بۆی ئه‌‌وان خواردت فریو؟
چاوی تۆشی هه‌‌ڵفریواند زێڕ و زیو؟

تۆش ده‌‌گوڕیه‌‌وە ده‌‌گه‌‌ڵ گه‌‌وهه‌‌ر هونه‌‌ر؟
كه‌‌نگێ گه‌‌وهه‌‌ر جوانی كردن به‌‌خته‌‌وه‌‌؟

زێڕ به‌‌ڵایه‌‌، بێوه‌‌فایە ده‌‌وڵه‌مه‌‌ند
هه‌‌ر هونه‌‌ر نه‌‌مره‌‌، هونه‌‌روه‌‌ر مه‌‌رد و ڕه‌‌ند

»چڵكی ده‌‌ستە ماڵی دنیا» وه‌ك ده‌‌ڵێن
ماڵپه‌‌رەست په‌‌یمانشكێنە و بێبه‌‌ڵێن

قه‌‌دری جوانی كوا ده‌‌زانێ ماڵپه‌‌رەست!
جوانپه‌‌رەستە پیری خاوه‌‌ن زه‌‌وق و هه‌‌ست


نا مه‌‌چۆ، جوانێ مه‌‌چۆ، واوە مه‌‌چۆ!
تۆ فریوی زێڕ و زیوی وان مه‌‌خۆ!

ئه‌‌و هه‌‌وه‌‌سبازانە جێی متمانە نین
هه‌‌ر ده‌‌زانن گوڵ چنین و به‌‌ی ڕنین


وا وه‌‌ره‌‌، ده‌‌ی وا وه‌‌ره‌‌، نیزیك بە لێم
بمده‌‌یە مه‌‌ی، بمده‌‌یە مه‌‌ی تا ده‌‌ڵێم:
 
»مست مستم ساقیا، دستم بگیر!
تا نیفتادم زپا دستم بگیر«

جا كە سه‌‌رخۆش بووم بە ده‌‌نگێكی نه‌‌وی
بۆت ده‌‌ڵێم ئه‌‌و شێعرە به‌‌رزه‌‌ی (مه‌‌وله‌وی)

»بشنو از نی چون حكایت میكند
از جدائیها شكایت میكند«

گوێم ده‌‌یە ئه‌‌ی دیدە مه‌‌ستی قیت و قۆز!
تا بناڵێنم وه‌كوو بلوێر بە ‌‌سۆز

نابێ قه‌‌ت ناڵه‌ی جودایی بێئه‌‌سه‌‌ر
جا چ نه‌‌ی بیكا چ پیاوی ده‌‌ربه‌‌ده‌‌ر

بۆیە ناڵه‌م تێكه‌‌ڵی نه‌‌ی كردووه‌‌
شیوه‌‌نێكم پێیە نه‌‌ی نه‌‌یكردووه‌‌

لێم گه‌‌ڕێ با ده‌‌ربڕم سۆزی ده‌‌روون
لێم گه‌‌ڕێ با هه‌‌ڵوه‌‌رێنم ئه‌‌شكی ڕوون
شیوه‌‌نی من شیوه‌‌نی ئینسانییه‌‌
بانگی ئازادی و گڕووی یه‌كسانییه‌‌

شیوه‌‌نی من شینی كوردی بێ به‌‌شه‌‌
ئه‌‌و گه‌‌له‌ی حاشا ده‌‌كه‌‌ن لێی و، هه‌‌شه‌‌

با لە زارم بێتە ده‌‌ر پشكۆی شیعر
با فراوانتر بكه‌‌م ئاسۆی شیعر

پارچە گۆشتێكە دڵی من، ڕوو نییه‌‌
ناڵە ناڵی من دره‌‌نگه‌‌، زوو نییه‌‌

ده‌‌ردی دووری، ده‌‌ردی دووری كوشتمی
ده‌‌ردی وشیاری و سه‌‌بووری كوشتمی

یادی یاران و وڵاتم ڕۆژ و شه‌‌و
لێی حه‌‌رام كردم قه‌‌رار و خورد و خه‌‌و

خه‌‌مڕه‌‌وێنێك لێرە من ناكه‌‌م به‌‌دی
چۆن په‌‌نا بۆ مه‌‌ی نه‌‌به‌‌م ساقی! ئه‌‌دی؟

نابینم خاك و وڵات و شاری خۆم
نابینم ناسیاو و دۆست و یاری خۆم
ڕوو لە هه‌‌ر لایه‌ك ده‌‌كه‌‌م نامۆیە بۆم
نابینم جێژوان و كه‌‌ونه‌‌لانی خۆم

شه‌‌و ده‌كێشم شه‌‌ونخوونی و بێخه‌‌وی
ڕۆژ ده‌‌چێژم ده‌‌رد و داخی بێئه‌‌وی

چۆن نه‌‌ناڵێ ئه‌‌و دڵه‌ی پڕ هه‌‌ستی من؟!
چۆن لە ئه‌‌ژنۆ ببنه‌‌وە دوو ده‌‌ستی من؟!

چۆن نه‌‌ناڵێ ئه‌‌و دڵە ئه‌‌نگاوته‌‌یه‌‌؟!
به‌‌رد لە به‌‌ردی بێته‌‌وە ده‌‌نگی هه‌‌یه‌‌

ژانی ناسۆری جوداییم چێشتووه‌‌
هه‌‌رچی خۆشم ویستووە جێم هێشتووه‌‌

هه‌‌ڵبڕاوم من لە یاری نازه‌‌نین
ده‌‌ركراوم من لە خاكی دڵنشین

بوومە ئاوارە و په‌‌ڕیوەی‌‌ دووروڵات
كه‌‌وتمە نێو وردە داوی ڕێی نه‌‌جات

به‌كرە شۆفارە ئه‌‌وه‌‌ی مووخه‌‌ی چنیم
زیی مه‌‌م و زینان وڵاتی لێ ته‌‌نیم
كه‌‌وتمە نێو چاڵی دیلی وه‌ك (مه‌‌م)ێ
(یایە زین) لە كوێیە هاواری كه‌‌مێ!

كوا (قه‌‌رەتاژدین)(چه‌كۆ)و(عرفۆ) لە كوێن؟
بێنە هانام، وه‌ك پڵینگی چه‌‌نگبه‌‌خوێن

(لاس)ە شۆڕێك بووم غه‌‌نیمی دوژمنان
ئێستە ئه‌‌نگواوم بە تیری چڵكنان

وام بە ته‌‌نیایی لە نێو خوێنا شه‌‌ڵاڵ
كوانێ عێل و كوانێ (خانزاد) و (خه‌‌زاڵ)؟!

زۆر لە ‌مێژە ناره‌‌ناری منی نه‌‌بیست
هه‌‌روه‌كوو(شه‌‌مزین)(شه‌‌میله‌)ی خۆش ده‌‌ویست

وه‌ك (سیامه‌‌ند)ێ لە چۆڵ و به‌‌نده‌‌نێ
جه‌‌رگی له‌ت كردووم په‌‌لی داره‌‌به‌‌نێ

شه‌‌تڵی جواناوم منی ساردەبرین
كوا (خه‌‌ج)م تا بۆم بگێڕێ گه‌‌رمه‌‌شین؟!

مانگی «كانوونێ بە چلوان ده‌‌ركرام«
وه‌ك (برایم) له‌و وڵاتە ڕاو نرا
كوا (په‌‌ریخان) به‌‌ند و باوم بۆ بڵێ؟!
بۆ نه‌‌سووتێم نه‌‌بمە پۆلووی سه‌‌ر كڵێ؟!

ئه‌‌و لە زۆزان، من لە ئارانێ ده‌‌ژیم
كێ ده‌‌ڵێ ئه‌‌منیش (وه‌‌لی دێوانه‌‌) نیم؟!

كورده‌‌واری، ئه‌‌ی وڵاتە جوانه‌‌كه‌‌م!
ڕۆڵه‌كه‌‌م! خێزانه‌‌كه‌‌م! باوانه‌‌كه‌‌م!

ئه‌‌ی ئه‌‌وانه‌‌ی قه‌‌ت له‌بیرم ناچنه‌‌وه‌‌
ئێستە بمبینن ئه‌‌رێ ده‌‌مناسنه‌‌وه‌‌؟

ڕۆژگار هاڕیومی وه‌ك ئه‌‌سپۆنی ورد
هێز و توانای لێ بڕیوم ده‌‌ردەكورد

بوومە گه‌‌پچاڕ و ده‌كا گاڵتە بە من
ئه‌‌و ڕمووزنه‌‌ی زه‌‌نده‌‌قی چوو بوو لە من

ئه‌‌ی ڕه‌‌فیقان، ئه‌‌ی عه‌‌زیزانی وڵات!
ئه‌‌ی برای هاوسه‌‌نگه‌‌ری جه‌‌رگه‌‌ی خه‌‌بات!

گه‌‌ر ده‌‌ناڵێنم، ئه‌‌من په‌ككه‌‌وتە نیم
تێده‌كۆشم بۆ وه‌‌سڵ تاكوو ده‌‌ژیم
كۆششی من زۆر بەجێیە و زۆر ڕه‌‌وا
چونكە قانوونی ته‌‌بیعه‌‌ت وایه‌‌، وا:

»هر كسی كو دوور ماند از اصل خویش
باز جوید روزگار وصل خویش«

ڕێگە ده‌‌بڕم، كوانی هه‌‌نگاوم شله‌
ڕاستە بێهێزم، ده‌‌كه‌‌م ئه‌‌مما مله‌

هه‌‌ر ده‌‌پێوم كێو و شاخ و چۆڵ و ده‌‌شت
دێم به‌‌ره‌‌و كوێستان به‌‌ره‌‌و باخی به‌هه‌‌شت

دێم به‌‌ره‌‌و زیخ و چه‌‌و و كانیاوی خۆم
چۆن له‌وانە وه‌‌رده‌‌گێڕم چاوی خۆم

دێم به‌‌ره‌‌و ئه‌‌و دار و به‌‌رد و به‌‌نده‌‌نه‌‌
دێم به‌‌ره‌‌و ئه‌‌و باخ و مێرگ و چیمه‌‌نه‌‌

دێم به‌‌ره‌‌و زوورك و ته‌‌لان و كه‌‌ند و له‌ند دێم به‌‌ره‌‌و بژوێن و زه‌‌نوێر و زه‌‌مه‌‌ند

دێم به‌‌ره‌‌و پاناوك و هه‌‌وراز و نشێو
دێم به‌‌ره‌‌و ئه‌‌شكه‌‌وت و زه‌‌ندۆڵ و په‌‌سێو
دێم به‌‌ره‌‌و به‌‌فر و چلوورە و به‌‌سته‌‌ڵه‌ك
دێم به‌‌ره‌‌و شیخاڵ و ڕێچكە و ڕه‌‌شبه‌‌ڵه‌ك

دێم به‌‌ره‌‌و لێڕ و چڕ و به‌‌ستێن و چۆم
دێم به‌‌ره‌‌و هه‌‌ڵدێر و گێژ و به‌‌ند و گۆم

دێم به‌‌ره‌‌و هۆبە و هه‌‌واری باسه‌‌فا
دێم به‌‌ره‌‌و لادێ، به‌‌ره‌‌و كانگەی وه‌‌فا

دێم ببینم نیشتمان و زێده‌‌كه‌‌م
دێم ببینم خزم و كاك و دێده‌‌كه‌‌م

دێم و ده‌‌گرم بازی بێری شۆخ و شه‌‌نگ
دێم و ده‌‌گرم ده‌‌ستی دۆی جوان و چه‌‌له‌نگ

دێم گراویی خۆم لە باوه‌‌ش وه‌‌رگرم
دێم نه‌هێڵم به‌‌رهه‌‌ڵست و به‌‌رگرم

دێم و هه‌‌ڵده‌‌مژم شنه‌‌ی كوێستانی كورد
دێم و ده‌‌چمە شه‌‌وڕنی بێستانی كورد

دێم و ده‌‌شكێنم له‌وێ جامی شه‌‌راب
ماچی شیرین نایه‌‌ڵێ تامی شه‌‌راب
دێم و ناترسم لە په‌‌رژینی بە (زی)
هه‌‌ر په‌‌ری سه‌‌ركه‌‌وت و دێوه‌‌زمە به‌‌زی

تا بمێنێ نووری چاو و هێزی پێم
دێم و دێم و دێم و دێم و دێم و دێم

	ساقیا: ئه‌ی ساقی.
وا باده‌وه‌: واوه‌ره‌.
بە جامی باده‌‌وه‌‌: بە جامی شه‌رابه‌وه‌.
موشته‌‌ری: کڕیار.

سه‌هندە: ئاژاوەچی.
هه‌ڵبه‌ت‌ شه‌راب بۆ هه‌مووكه‌س حه‌رامه‌، نه‌ك ته‌نها بۆ چین و توێژێك.





چزیلك: خواردنه‌وە بە ئاسته‌م.
ملهوڕ: شه‌لاتی.
ده‌ردی كاری: ده‌ردی سه‌خت؛ ده‌ردی گران.

داخ: خه‌فه‌ت و ناخۆشی كە وه‌كو ئاگر دڵ داخ ده‌كات.
به‌رزه‌ده‌ماخ: لوت به‌رز؛ به‌فیز.
خانه‌خه‌راب: ماڵوێران.
باده‌: شه‌راب؛ مه‌ی؛ مه‌شروب.
ئێش و برك و ژان: هاوواتان.




تیخ: بڕنده‌؛ چه‌قۆ؛ موس؛ گوێزان.

ئه‌وك: گه‌روو؛ قورگ.

نیر: دارێکە وەک نیلی جووت.
یه‌خسیر: ئه‌سیر؛ ده‌ستبه‌سه‌ر.
زگار: عاجز؛ كز و دڵ به‌غه‌م.

»لە فۆلكلۆره‌‌وە وه‌‌رگیراوه‌‌«.

عه‌زیزان: ئازیزان؛ خۆشه‌ویستان. بێته‌میز: ناپاك.










جه‌فه‌نگ: ڕابواردن؛ گاڵته‌وگه‌پ.
ژوان: یه‌كتر بینینی خۆشه‌ویستان. ئالوده‌: گیرۆده‌.


دۆ: کیژێ کە لە هەڵپەڕکێدا دێتە دەستی لاو. داوه‌تی: ده‌عوه‌ت؛ ئاهه‌نگ؛ شایی.
» لە فۆلكلۆره‌‌وە وه‌‌رگیراوه«‌‌ 
» لە فۆلكلۆره‌‌وە وه‌‌رگیراوە «
تفڵی دڵی بۆ ژیر ببێ: ئه‌وه‌ی دڵی ده‌یخوازێ به‌ده‌ستی بهێنێت.

ڕامووس: ماچ.





گه‌رده‌نێ: گه‌ردن؛ سینە و مه‌مك. گه‌ر ده‌نێ: ئه‌گه‌ر بیده‌نێ.

یه‌خسیر: دیل؛ گیراو؛ حه‌پس.



ده‌رك: ده‌ر؛ ده‌رگا؛ قاپی.









مكوڕ: سه‌خت؛ به‌دبه‌خت.









سه‌رگه‌شته‌: سه‌رگه‌ردان. ڕووت و ڕه‌جاڵ: هه‌ژار و نه‌دار.
بابرده‌ڵه‌: بێ جێگە ‌و لانه‌.
ناسۆر: دوومه‌ڵ؛ برین.

وه‌ته‌ن: وطن؛ نیشتمان.





كه‌نه‌فت: زۆرپه‌رێشان؛ په‌ككه‌وته‌. دیده‌سوور: چاو به‌گریان. مه‌كۆ: شوێنی كۆبونه‌وه‌. كه‌سه‌ر: خه‌م  و خه‌فه‌ت.
په‌سیو: په‌نا؛ حه‌شارگه‌.


دڵبەسۆ: بە‌ئازار؛ بەژان.





فریوخواردن: هه‌ڵفریواندن؛ هه‌ڵخه‌ڵه‌تان.

ده‌گه‌ڵ: له‌گه‌ڵ.
كه‌‌نگێ: كه‌ی؟ چ كاتێ؟


مه‌رد و ڕه‌ند: هاوواتان.

»لە فۆلكلۆره‌‌وە وه‌‌رگیراوه«‌‌ 







وان: ئه‌وان.








نیوه‌‌ی ئه‌‌م به‌‌یته‌‌، هیی شاعیرێكی فارسە و نیوه‌‌ی تری هیی مه‌‌ولانا جه‌‌لالەد‌دین مه‌‌وله‌ویی به‌‌لخییە . واتا
ساقی مه‌ستم ئا وه‌رە ده‌ستم گره‌
تا نه‌كه‌وتومە زه‌وی ده‌ستم گره‌

ئه‌‌م به‌‌یته‌‌، هیی مه‌‌ولانا جه‌‌لالەددینی مه‌‌وله‌ویی به‌‌لخییە .» واتا
گوێ لە شمشاڵ گرە باست بۆ ده‌كا
ڕاز و نیازی دابڕان لای تۆ ده‌كا

بلوێر: شمشاڵ؛ نه‌ی؛ فلووت.
ئه‌سه‌ر: أثر؛ شوێنه‌وار.

ئه‌شك: فرمێسك؛ ئه‌سرین؛ ئه‌سر.






زار: ده‌م.









خورد: خواردن.


ئه‌دی: چۆن؟



نامۆ: غه‌ریب؛ غه‌واره‌.
كه‌ونه‌لان: كۆنەماڵ.




ده‌ستوەئه‌ژنۆبوون: نیشانه‌یە بۆ بێتاقه‌تی.

ئه‌نگاوته‌: پێكراو؛ تیرلێدراو.


ناسۆر: برین.


هه‌‌ڵبڕاوم: جیاکراومه‌ته‌وه‌.




به‌كر مه‌رگه‌وه‌ڕ: تێكده‌ری نێوانی مه‌م و زین. زی: دڕك؛ دڕو.
یای‌: وشه‌ی ڕێز بۆ خوشك؛ داده‌.




غه‌‌نیم: ڕکابەر.
ئه‌نگواوم: پێكراوم.




ناره‌نار: لۆره‌لۆر؛ گۆرانی لە ‌سه‌رخۆ و به‌ده‌م خۆوه‌.

بەندەن: چیا؛ کێو؛ کەژ.





» ئه‌‌م تاكه‌‌، لە به‌‌یتی برایمۆك وه‌‌رگیراوه.‌‌ «
پۆلوو: سكڵ؛ پشكۆ.
کڵ: بڵێسەی ئاگر.

زۆزان: كوێستان.
ئاران: گه‌رمیان.







ئه‌سپۆن: گیایه‌كە ده‌هاڕدرا وه‌ك سابوون سودی لێ وه‌رده‌گیرا.
گه‌پجاڕ: گاڵته‌جاڕ؛ گه‌مه‌جاڕ.
ڕمووزن: دێوی ناشرینی ئه‌فسانه‌یی.





قانونی ته‌بیعه‌ت: یاسای سرووشت.

ئه‌‌م به‌‌یتە هیی مه‌‌ولانا جه‌‌لالە‌دینی مه‌‌وله‌ویی به‌‌لخییە . واتا
هه‌ر كه‌سێ دورخرایه‌وە لە وڵاتی خۆی
هه‌ر ده‌ناڵێنێ لە بۆ جێژوانی خۆی

مله‌: ته‌كان؛ هه‌وڵ.



بەنده‌ن: چیا؛ كێو؛ شاخ. زوورک: ته‌پۆڵكه‌. ته‌لان: به‌نده‌ن. كه‌ند: ته‌پۆڵكه‌.  له‌ند: به‌رزای زه‌وی. بژوێن: زه‌مه‌ن؛ زه‌وی پڕ  لە ‌گیا و له‌وه‌ڕ.

پاناوك: گۆمی ئاو لە ده‌شتدا. زه‌ندۆڵ: درزی زل لە زه‌ویدا.
چلووره‌: میچه‌ك. شێخاڵ: باریكە به‌فری سه‌هۆڵ به‌ستوی كە دره‌نگ ده‌یكاته‌وه‌. ڕه‌شبه‌ڵه‌ك: په‌ڵە په‌ڵه‌ی به‌فر.
چۆم: چه‌م هه‌ڵدێر: تاڤگه‌. به‌ند: به‌نداو.
هۆبه‌: جێگه‌ی كۆمه‌ڵە چادرێ پێكه‌وه‌.
زێد: شوێنی له‌دایك بون.


جوان و چه‌له‌نگ: هاوواتان.









تامی شه‌راب: تاڵی شه‌راب.
زی: دڕوو؛ دڕك. په‌ری: فریشتە؛ مه‌لائیكه‌ت.
دێوه‌زمه‌: دێوی ئه‌فسانه‌یی.



بڕست: هێز و توانا و وزه‌.
گلان: بەسەر ڕودا کەوتن.

